
Фажр ва шафақ ҳодисалари 
 
Қуйида “Намоз вақтлари” жадвалида ёнига “юлдузча (*)” ишорати қўйилган 
Имсок ва Хуфтон вақтларига тааллуқли қисқача изоҳни арз этмоқчимиз: 
 

Вужудга келмаган, яъни кирмаган намоз ва рўза вақтлари ҳақида Ислом 
олимлари қайси вақтлардан қай тарзда фойдаланиш кераклигини асарларида 
атрофлича баён қилганлар. Уламолар қутблар ва ернинг ҳархил нуқталари учун 
қандай ҳисоб усуллари ва қоидаларининг ишлатилишини китобларида ёзиб 
қолдирганлари ва бу усуллардан 1400 йилдан буён фойдаланиб келингани 
туфайли ушбу қоидаларни ҳозир ҳам айнан табиқ қилиш зарур.  

Ислом астрономлари ёзган “Ҳайъат” ёки “Фалакиёт” деп аталувчи 
астрономия китобларида ернинг арз даражаси 47°33' паралелл чизиқдан шимолда 
жойлашган шаҳарларга тегишли фажр ва шафақ ҳодисаларини ўта аниқ илмий 
ифодалар билан тушунтиришган. Буларга “Шимолий ўлкаларда жойлашган 
шаҳарлар” деб ҳам айтилади. Европа, Россия, Канада, Америка ва Қозоғистоннинг 
шимолий қисмидаги шаҳарлар шулар жумласидандир. Ислом астрономлари 
шимолий ўлкаларда жойлашган шаҳарлардаги намоз вақтларига хос изоҳ ва 
ўзгачаликларни китобларида атрофлича ёритганлар. 

Бундай шаҳарларда имсок (фажр - саҳарликнинг тугаши) ва хуфтон 
вақтлари кирмагани учун:  

• “ақраб-и лаёлий” яъни, имсокнинг энг охирги бор вужудга келган (кирган) 
вақти билан яна ўша куннинг хуфтон вақтини асос сифатида олиб, такрор имсок 
вақти киргунча айнан ишлатилиши,  ёхуд 

• “ақраб-и билод” яъни, вақтлари вужудга келган (кирган) энг яқин жойнинг, 
бошқача айтганда ҳисоб билан топилган энг яқин жойга тегишли вақтлардан 
фойдаланилиши - 
Ибн Обидинда ва 4 ҳақ мазҳаб олимларининг китобларида билдирилган. Ҳар икки 
усулда ҳам, ишлатиладиган имсок ва хуфтон вақтлари бир-бири билан деярли бир 
хил.  

 
Вужудга келмаган, яъни бошланмаган, кирмаган имсок ва хуфтон вақтлари 

учун ақраб-и лаёлий (имсокнинг энг сўнг бор вужудга келган вақти билан ўша 
куннинг хуфтон вақтига асосланиб, яна имсок вақти вужудга келадиган кунгача 
айнан ишлатилиши) ёки ақраб-и билод (яқин жой) усуллари орқали берилган 
вақтлар ҳам, худди одатдаги имсок ва хуфтон вақтлари билан бирхил бўлганидан 
ундай ер ва пайтларда, аниқ вужудга келган имсок ва хуфтон вақтларида 
бўлганидек ният қилиб, намозларни шу тариқа адо этишимиз, рўзаларни ҳам 
тутишимиз керак.  

Масалан:  
Ислом астрономи Аҳмад Зиё бей “Илм-и ҳайъат” асарида қуйидагиларни 

ёзган: “Қутбга яқинлашган сайин бомдод ва хуфтон намози вақтларининг 
боши, яъни фажр (Имсок) ва шафақ (Хуфтон) вақтлари қуёшнинг чиқиш ва 
ботиш вақтларидан узоқлашади. Бошқача айтганда бомдод ва хуфтон 
вақтлари бир-бирига яқинлашади. Ҳарбир мамлакатнинг намоз вақтлари 
хатт-и устуводан [экватордан] узоқлигига, яъни географик арз даражасига 
[Кенглик=Latitude=φ] ва Қуёшнинг майлига [Оғиш=Declination=δ] яъни Ой ва 
кунларга қараб ўзгаради.” Арз даражалари (90 – майл) дан катта бўлган 
жойларда кеча ва кундуз умуман бўлмайди. Арз даражасининг тамомийси (90 
даражага тамомловчиси) (майл + 19) дан  кичик бўлса, яъни арз даражалари 
билан майл-и шамс (қуёш оғиши) йиғиндиси (90–19=71) ёки ундан ҳам катта 



бўлган пайтларда, бошқача айтганда, Қуёш майлининг 5 даражадан кўп бўлган ёз 
ойларида шафақ йўқолмай туриб фажр бошланади.  

Яна бир Ислом астрономи бўлган Хосиб бек “Космография” китобида 
бундай дейди: “Арз даражаси 66°33' паралеллдан катта (ортиқ) бўлган 
жойларда кечасиз кундузлар ва кундузсиз кечалар бўлади. Мана шу 66°33' 
бўлган кенглама доирасидан экватор томонга 19° узоқликдаги жойдан 
ўтадиган паралелл бир доира чизилса, арз даражалари мана шу икки доира 
орасида бўлган пунктларда Фажр ва Шафақ ҳодисалари вужудга келади. Арз 
даражаларининг тамомийси (90 даражага тамомловчиси) (майл + 19) дан кичик 
бўлган жойларда, яъни арз даражалари билан майл-и шамс йиғиндиси 90-
19=71 ёки катта бўлган жойлар ва пайтларда шафақ йўқолмай туриб фажр 
бошланади.” (66°33' - 19°00' = 47°33' бўлганидан арз даражаси 47°33' дан катта 
бўлган жойларда шафақ кўздан ғойиб бўлмасдан (Қуёш ботган жойдаги қизиллик 
ғойиб бўлмасдан) фажр бошланмоқда, яъни тонг отмоқда.)  

Мана шу ифодаларнинг хулосаси - арз даражаси 47°33' дан 66°33' гача 
(66°33' ҳам киради) бўлган жойларда фажр ва шафақ ҳодисалари бўлади. Ушбу 
икки паралелл чизиқларнинг вужудга келтирган доираси орасидаги ҳудудларда 
қолган шаҳарлар учун 22 июндан олдинги ва кейинги кунларда, яъни ёз ойларида, 
шафақ кўздан ғойиб бўлмасдан (қуёш ботган жойдаги қизиллик йўқолмасдан, кеча 
бошланмасдан) фажр бошлангани (тонг отгани) туфайли имсок ва хуфтон 
намозларининг вақтлари кирмайди (яъни кечаси қоронғи бўлмайди). Аҳли суннат 
олимлари томонидан “Бу вақтлар кирмаган пайтларда, мазкур намозларни 
вақтлари кирган энг охирги куннинг вақтларида ўқиш яхши бўлади.”- 
дейилгани боис, бу вақтларнинг олдига “юлдуз ишорати” қўйилиб, Намоз Вақти 
Жадвалининг энг остига мана шундай шаҳарлар учун бир “юлдуз ишорати” 
ёзилиб, ёнига “Имсок ва хуфтон вақтлари, имсок вужудга келган энг охирги 
куннинг вақтларидир.” деган изоҳ берилган. 

Олдида юлдуз белгиси қўйилган имсок ва хуфтон вақтларига оид 
кунларнинг сони, ўша жойнинг арз даражаси 47°33' дан қанчалик катта бўлса, яъни 
қутбга қанчалик яқинроқ бўлса, шунга мутаносиб равишда, шунчалик кўп бўлади. 
Яъни ундай кунлар сони ҳам 22 июннинг аввали ва кейинида шунчалик кўп 
бўлади. Бир жойда имсок вақти кирмаса, хуфтон вақти ҳам кирмайди демакдир. 
Ундай пайтларда имсок вақти кирган энг охирги куннинг вақти билан ўша кунги 
хуфтон вақти, такрор имсок вақти вужудга келадиган кунгача айнан ишлатилади. 

“Имсок вақти” кирмайдиган кунларда, айнан ёзилиб, олдига “юлдуз 
ишорати” белгиси билан берилган вақт – имсок вақтидир ва бошқа нормал 
кунлардаги имсок вақтларидек Имсок вақти сифатида татбиқ қилинади. Худди 
шунингдек “Хуфтон” вақти ҳам, бошқа кунлардаги хуфтон вақти билан бирдир.  

Олдида “юлдуз ишорати” билан берилган имсок ва хуфтон вақтлари айнан 
бошқа кунлардаги “Имсок” ва “Хуфтон” вақтларидек бўлганлигидан, юлдуз 
ишоратисиз берилган кунларда қандай ният қилаётган бўлсак, худди шундай ният 
қилиб, намозларимизни одатдагидек ўқишимиз ва рўзаларимизни ҳам одатдагидек 
тутишимиз керак.  

Ҳар на қадар Ҳанафий мазҳабида вақт - намознинг ҳам шарти, ҳам сабаби 
бўлгани учун сабаб бўлмаса, яъни вақт кирмагунча намоз фарз бўлмай ўқилмайди 
дейилган бўлса ҳам, БАЪЗИ ОЛИМЛАР НАЗДИДА, ҚИСҚА КЕЧАЛАРДА УФҚ 
ҚОРАЙМАЙ ФАЖР БОШЛАНАДИГАН ЎЛКАЛАРДА ХУФТОН ВА БОМДОД 
НАМОЗЛАРИНИ ҲАМ ЎҚИШ ФАРЗДИР.  

Мана шу нуқтаи назардан, ушбу икки намоз вақти кирмайдиган пайтларда, 
мазкур намозларни вақтлари вужудга келган энг сўнгги куннинг вақтларида ўқиб 
юриш яхши бўлади. ҲАДИСИ ШАРИФЛАРДА ҲАР КУН БЕШ МАРТА НАМОЗ 
ЎҚИШ АМР ҚИЛИНГАНИ ВА НАМОЗ СОНЛАРИНИНГ БЕШТА ЭКАНЛИГИ 



ТАЪКИДЛАНГАНИДАН, ҚИСҚА КЕЧАЛАРДА ШАФАҚ ҚИЗИЛЛИГИ КЎЗДАН 
ҒОЙИБ БЎЛМАСДАН ФАЖР БОШЛАНАДИГАН ЎЛКАЛАРДА ХУФТОН БИЛАН 
БОМДОД НАМОЗЛАРИНИ ҲАМ ЎҚИШНИНГ ФАРЗ БЎЛИШИ баъзи Ислом 
олимлари тарафидан қайд этилгани учун, худди олдида “юлдуз ишорати” 
бўлмаган, вақтлари мўтадил бўлган нормал кунларда бўлганидек  “юлдуз 
ишорати” билан берилган кунларнинг вақтларига ҳам риоя қилинса, ҳамма 
олимларнинг қавлларига уйғун ва эҳтиётли бўлади. Мусулмонлар барча 
ибодатларида эҳтиёт билан ҳаракат қилишади. 


